
KICHIK BIZNES SUBYEKTLARINI MOLIYAVIY 
QO‘LLAB-QUVVATLASHNING INSTITUTSIONAL 
MEXANIZMLARI TAHLILI

Djurayeva Lola Abdugabbarovna
Termiz davlat universiteti mustaqil izlanuvchisi

Annotatsiya. Mazkur maqolada kichik biznes subyektlarini qo‘llab-quvvatlashning institutsional mexanizmlari tahlil 
qilinib, Majburiy ijro byurosining tadbirkorlik muhitining barqarorligi va huquqiy himoyasini ta’minlashdagi o‘rni yoritilgan. 
Davlat tomonidan qo‘llab-quvvatlash nafaqat moliyaviy resurslar ajratish, balki mulkiy huquqlarni ishonchli himoya qilish, 
shartnoma intizomini mustahkamlash hamda sud qarorlarining samarali va o‘z vaqtida ijrosini ta’minlash orqali amalga 
oshirilishi ilmiy asoslangan.

Shuningdek, Buyuk Britaniya, Germaniya, AQSh va Yaponiya davlatlarining ilg‘or tajribasi asosida qiyosiy tahlil 
o‘tkazilgan. Surxondaryo viloyati statistik ma’lumotlari asosida ijro hujjatlari va undirilgan mablag‘lar dinamikasi baholanib, 
ijro tizimining izchil rivojlanish tendensiyalari aniqlangan.

Tadqiqot natijalari ijro tizimi samaradorligining oshib borishi tadbirkorlik faoliyati barqarorligini mustahkamlash, biznes 
yuritish ishonchliligini oshirish hamda hududlarning investitsiyaviy jozibadorligini kuchaytirishda muhim institutsional omil 
ekanini ko‘rsatadi.

Kalit so‘zlar: institutsional qo‘llab-quvvatlash, kichik biznes, Majburiy ijro byurosi, shartnoma intizomi, sud qarorlari ijrosi, 
tadbirkorlik muhiti, investitsiyaviy jozibadorlik.

Abstract. This article analyzes the institutional mechanisms for supporting small business entities and highlights the role of 
the Bureau of Compulsory Enforcement in ensuring the stability and legal protection of the entrepreneurial environment. 
It is substantiated that state support should be implemented not only through the provision of financial resources but 
also through ensuring reliable protection of property rights, strengthening contractual discipline, and guaranteeing the 
effective and timely enforcement of court decisions.

A comparative analysis was conducted based on the advanced experience of the United Kingdom, Germany, the United 
States, and Japan. Using statistical data from the Surkhandarya region, the dynamics of enforcement documents and 
recovered funds were evaluated, revealing positive trends in the development of the enforcement system.

The research findings demonstrate that improving the efficiency of the enforcement system is an important institutional 
factor in strengthening business stability, increasing confidence in entrepreneurial activity, and enhancing the investment 
attractiveness of regions.

Keywords: institutional support, small business, Bureau of Compulsory Enforcement, contractual discipline, enforcement 
of court decisions, business environment, investment attractiveness.

Аннотация. В данной статье проанализированы институциональные механизмы поддержки субъектов 
малого бизнеса и раскрыта роль Бюро принудительного исполнения в обеспечении стабильности и правовой 
защищённости предпринимательской среды. Обосновано, что государственная поддержка должна осуществляться 
не только посредством предоставления финансовых ресурсов, но и через надёжную защиту имущественных 
прав, укрепление договорной дисциплины и обеспечение эффективного и своевременного исполнения судебных 
решений.

Проведён сравнительный анализ на основе передового опыта Великобритании, Германии, США и Японии. На 
основе статистических данных Сурхандарьинской области оценена динамика исполнительных документов и 
взысканных средств, что позволило выявить положительные тенденции развития системы исполнения.

Результаты исследования показывают, что повышение эффективности системы исполнения является важным 
институциональным фактором укрепления устойчивости бизнеса, повышения доверия к предпринимательской 
деятельности и роста инвестиционной привлекательности регионов.

Ключевые слова: институциональная поддержка, малый бизнес, Бюро принудительного исполнения, договорная 
дисциплина, исполнение судебных решений, предпринимательская среда, инвестиционная привлекательность.

K I R I S H
O‘zbekistonda tadbirkorlik subyektlarini davlat tomonidan qo‘llab-quvvatlash, odatda, soliq imtiyozlari, 

subsidiyalar, kreditlar yoki grantlar orqali amalga oshiriladi, degan qarash keng tarqalgan. Biroq bozor 
iqtisodiyoti sharoitida tadbirkorlikning barqaror rivojlanishini ta’minlovchi eng muhim omillardan biri — bu mulkiy 
huquqlarning ishonchli himoyasi va shartnoma intizomining samarali ta’minlanishidir. Shu nuqtai nazardan, 
Majburiy ijro byurosi faoliyati tadbirkorlikni qo‘llab-quvvatlashning bevosita moliyaviy emas, balki muhim 
institutsional mexanizmi sifatida namoyon bo‘ladi.

Majburiy ijro byurosining asosiy vazifasi sud hujjatlari va vakolatli organlar qarorlarining to‘liq hamda 
o‘z vaqtida ijrosini ta’minlashdan iborat. Ushbu jarayonda tadbirkorlik subyektlari foydasiga qabul qilingan 
qarorlarning amaliy natijadorligi ta’minlanadi. Xususan, kontragent tomonidan shartnoma majburiyatlari 
bajarilmagan holatlarda sud qarori asosida qarzdorlikni undirish imkoniyati yaratiladi. Mazkur qarorlarning 
amalda ijro etilishi esa tadbirkorlik faoliyatining moliyaviy barqarorligini ta’minlashda muhim ahamiyat kasb 
etadi. Majburiy ijro byurosi aynan shu bosqichda tadbirkorlik subyektlari manfaatlarini himoya qilib, debitor 
qarzlarni undirish orqali ularning aylanma mablag‘larini tiklashga xizmat qiladi.

Mazkur jarayon tadbirkorlik muhitining umumiy barqarorligi va iqtisodiy samaradorligi uchun ham muhim 
ahamiyatga ega. Chunki xo‘jalik yurituvchi subyektlar o‘rtasida to‘lov intizomining mustahkamligi investitsiya 
faolligini rag‘batlantiradi, ishlab chiqarish zanjirlarining uzluksiz ishlashini ta’minlaydi hamda iqtisodiy 
resurslardan samarali foydalanish imkonini kengaytiradi. Majburiy ijro byurosining samarali faoliyati esa 
shartnoma madaniyatini mustahkamlash, xo‘jalik munosabatlarida mas’uliyat darajasini oshirish va tadbirkorlik 
faoliyatining barqaror rivojlanishi uchun qulay institutsional muhitni shakllantirishga xizmat qiladi.

M A V Z U G A  O I D  A D A B I Y O T L A R  S H A R H I
Davlatning institutsional yordami va uning firma faoliyatidagi “entrepreneurial orientation”ga ta’siri 

zamonaviy ilmiy tadqiqotlarning dolzarb yo‘nalishlaridan biri hisoblanadi. Jumladan, Xiao va hammualliflar 
Koreya tajribasi misolida davlat tomonidan ko‘rsatilgan institutsional qo‘llab-quvvatlash (policy support) 
firmalarning entrepreneurial orientation, ya’ni innovatsion faollik, tavakkalchilik va proaktivlik darajasini 
oshirishga xizmat qilishini empirik jihatdan asoslab bergan (Xiao et al., 2022). Mazkur yondashuv institutsional 
qo‘llab-quvvatlashni oddiy resurs yoki imtiyoz sifatida emas, balki firma strategiyasi va tashqi muhit o‘rtasidagi 
muhim bog‘lovchi mexanizm sifatida talqin qiladi. Shu nuqtai nazardan, institutsional qo‘llab-quvvatlash 
tadbirkorlik faolligini bevosita emas, balki firmaning strategik yo‘nalishi orqali rag‘batlantiruvchi muhim omil 
sifatida namoyon bo‘ladi.

Stephan, Uhlaner va Stride (2015) tomonidan 26 davlat misolida olib borilgan tadqiqot natijalari formal 
institutlar (hukumat siyosati va qo‘llab-quvvatlash mexanizmlari) hamda noformal institutlar (madaniy qadriyatlar 
va ijtimoiy normalar) birgalikda ijtimoiy tadbirkorlik rivojlanishiga sezilarli ta’sir ko‘rsatishini tasdiqlaydi. Ushbu 
ilmiy xulosalar institutsional qo‘llab-quvvatlashni samarali tashkil etishda kompleks yondashuv, ya’ni huquqiy 
baza, infratuzilma, madaniy va ijtimoiy kapital uyg‘unligini ta’minlash muhimligini ko‘rsatadi.

Li va Atuahene-Gima (2001) Xitoydagi yuqori texnologiyali korxonalar faoliyatini o‘rganib, institutsional 
qo‘llab-quvvatlash innovatsion strategiya va korxona samaradorligi o‘rtasidagi bog‘liqlikni kuchaytiruvchi 
muhim sharoit yaratuvchi omil ekanini aniqlagan. Ularning fikricha, institutsional muhit innovatsion faoliyat 
samaradorligini oshirishda strategiya va natija o‘rtasidagi bog‘liqlikni mustahkamlovchi muhim mexanizm 
hisoblanadi.

Leontieva, Ilin va Sizova (2018) kichik va o‘rta biznes subyektlarini qo‘llab-quvvatlash mexanizmlarini 
tahlil qilib, institutsional yordam vositalari korxonaning rivojlanish bosqichlariga mos ravishda differensial 
yondashuv asosida amalga oshirilishi maqsadga muvofiq ekanini ta’kidlaydi. Shuningdek, Sofia (2021) 
tadqiqotida institutsional qo‘llab-quvvatlash tizimi moliyaviy instrumentlar bilan bir qatorda normativ-huquqiy 
baza, infratuzilma, maslahat va axborot xizmatlarini ham o‘z ichiga olishi zarurligi ilmiy asoslangan.

Mahmudova (2020) tadqiqotlarida esa tadbirkorlikni rivojlantirishda institutsional mexanizmlar, jumladan, 
moliyalashtirish, tashkiliy qo‘llab-quvvatlash va davlat dasturlarining ahamiyati yuqori ekani ko‘rsatib o‘tilgan. 
Xalqaro moliya institutlari, xususan IFIT (2022) hisobotida O‘zbekistonda tadbirkorlik ekotizimini rivojlantirishda 
IT-Park kabi institutlarning roli alohida ta’kidlanib, ular biznes subyektlariga moliyaviy resurslar bilan bir qatorda 
infratuzilma, maslahat, tarmoq integratsiyasi va innovatsion platformalar taqdim etishi qayd etilgan.

Yuqoridagi ilmiy manbalar tahlili shuni ko‘rsatadiki, tadbirkorlikni institutsional qo‘llab-quvvatlash tizimi 
formal qoidalar va ularning samarali ijrosi, infratuzilma va xizmatlar, madaniy va ijtimoiy kapital hamda 
tadbirkorlik ekotizimi institutlarining o‘zaro uyg‘un faoliyati orqali biznes faoliyatining barqarorligini ta’minlash va 
iqtisodiy faollikni oshirishga xizmat qiladi (Stephan et al., 2015; Xiao et al., 2022; Leontieva et al., 2018).

T A D Q I Q O T  M E T O D O L O G I YA S I
Mazkur tadqiqotda kichik biznes subyektlarini institutsional qo‘llab-quvvatlash mexanizmlarini ilmiy asosda 

baholash maqsadida umumilmiy va maxsus iqtisodiy tadqiqot usullaridan foydalanildi. Xususan, tahlil va 
sintez usuli orqali majburiy ijro tizimining nazariy asoslari hamda uning tadbirkorlik muhitiga ta’siri o‘rganildi. 
Qiyosiy tahlil usuli yordamida O‘zbekiston majburiy ijro tizimi rivojlangan davlatlar, jumladan Buyuk Britaniya, 
Germaniya, AQSh va Yaponiya tajribasi bilan solishtirildi.

T A H L I L  V A  N A T I J A L A R
Majburiy ijro byurosi vakolatlarining huquqiy asoslari O‘zbekiston Respublikasining 29.08.2001-yildagi 

“Sud hujjatlari va boshqa organlar hujjatlarini ijro etish to‘g‘risida”gi 258-II-son Qonuni1, shuningdek, O‘zbekiston 
Respublikasi Prezidenti farmon va qarorlarida belgilab berilgan. Mazkur normativ-huquqiy hujjatlarda Majburiy 
ijro byurosi faoliyatining ustuvor yo‘nalishlaridan biri sifatida fuqarolar va tadbirkorlik subyektlarining huquqlari 
hamda qonuniy manfaatlarini ishonchli himoya qilish vazifasi mustahkamlangan. Bu esa ijro tizimini nafaqat 
huquqiy tartibga solish mexanizmi, balki iqtisodiy munosabatlar barqarorligini ta’minlovchi muhim institutsional 
omil sifatida baholash imkonini beradi.

Majburiy ijro byurosining tadbirkorlikni qo‘llab-quvvatlashdagi muhim jihatlaridan biri — ijro jarayonlarini 
raqamlashtirish va elektron o‘zaro hamkorlik tizimlarining joriy etilganidir. Yuridik shaxslar ijro ishlari to‘g‘risidagi 
ma’lumotlarni elektron shaklda olish, qarorlar bilan masofadan tanishish va ijro jarayonini kuzatish imkoniyatiga 
ega bo‘lmoqda. Ushbu yondashuv ma’muriy jarayonlarni soddalashtiradi, vaqt va tranzaksiya xarajatlarini 
kamaytiradi hamda tadbirkorlik faoliyatining samaradorligini oshirishga xizmat qiladi.

Shu bilan birga, ijro jarayonida qonunchilik asosida muvozanatli yondashuv mexanizmlari ham qo‘llaniladi. 
Xususan, qarzdor ham tadbirkorlik subyekti bo‘lgan holatlarda to‘lovlarni bo‘lib-bo‘lib amalga oshirish yoki 
muddatini uzaytirish imkoniyatlari mavjud. Bu esa bir tadbirkor manfaatlarini tiklash bilan bir qatorda, boshqa 
tadbirkorlik subyektining faoliyat barqarorligini saqlashga xizmat qiladi. Mazkur yondashuv iqtisodiy tizim 
barqarorligini ta’minlash nuqtai nazaridan muhim ahamiyat kasb etadi.

Statistik ma’lumotlar ham Majburiy ijro byurosi faoliyatining iqtisodiy samaradorligini tasdiqlaydi. Xususan, 
yillar davomida tadbirkorlik subyektlari foydasiga undirilgan mablag‘lar hajmining izchil ortib borishi sud orqali 
himoya qilingan biznes manfaatlarining amalda tiklanayotganini ko‘rsatadi. Bu esa Majburiy ijro byurosini 
tadbirkorlik infratuzilmasining muhim institutsional elementi sifatida e’tirof etish imkonini beradi.

Majburiy ijro byurosi tadbirkorlikni bevosita moliyaviy rag‘batlantiruvchi organ hisoblanmasa-da, mulkiy 
huquqlar daxlsizligini ta’minlash, shartnoma intizomini mustahkamlash va sud himoyasini real iqtisodiy natijaga 
aylantirish orqali tadbirkorlik muhitini rivojlantirishda muhim rol o‘ynaydi. Shu bois, uning faoliyati investitsiyaviy 
jozibadorlikni oshirish, iqtisodiy munosabatlarda ishonchni mustahkamlash va barqaror biznes muhitini 
shakllantirishda strategik ahamiyat kasb etadi.

Bozor iqtisodiyoti sharoitida shartnoma intizomi va sud qarorlarining samarali ijro etilishi tadbirkorlik 
muhitining barqaror rivojlanishini ta’minlovchi asosiy institutsional omillardan biri hisoblanadi. Samarali ijro 
mexanizmi qarzdorlik majburiyatlarini bajarish, debitor qarzlarni undirish va biznes subyektlarining huquqiy 
himoyasini ta’minlashga xizmat qiladi. O‘zbekistonda Majburiy ijro byurosi aynan shu vazifalarni amalga 
oshiruvchi alohida institutsional tuzilma sifatida faoliyat yuritadi.

Rivojlangan davlatlar tajribasi ham ijro tizimining iqtisodiy ahamiyatini tasdiqlaydi. Xususan, Buyuk 
Britaniyada sud qarorlarini ijro etish bailiff va High Court Enforcement Officers orqali amalga oshiriladi. Mazkur 
tizim tezkor ijro mexanizmlari orqali biznes faoliyatining barqarorligini ta’minlashga xizmat qiladi.

Germaniyada ijro ishlari Fuqarolik protsessual kodeksi (ZPO) asosida Gerichtsvollzieher instituti orqali 
amalga oshiriladi. Ushbu tizim shartnoma majburiyatlarining ishonchli bajarilishini ta’minlash orqali investitsiya 
muhitining jozibadorligini oshiradi.

1	  https://lex.uz/uz/docs/-26477 

AQShda ijro jarayonlari writ of execution mexanizmi orqali, shuningdek, federal marshal va sheriff 
xizmatlari orqali amalga oshiriladi. Ushbu tizim iqtisodiy munosabatlarning barqarorligini ta’minlashda muhim 
institutsional mexanizm hisoblanadi.

Yaponiyada esa sud qarorlarining ijrosi milliy fuqarolik va protsessual qonunchilik asosida amalga oshiriladi 
hamda ushbu tizim milliy va xalqaro iqtisodiy munosabatlar barqarorligini mustahkamlashga xizmat qiladi.

O‘zbekistonda Majburiy ijro byurosi sud qarorlarini real iqtisodiy natijaga aylantirish, debitor qarzlarni amaliy 
moliyaviy resurslarga transformatsiya qilish orqali tadbirkorlik faoliyatining moliyaviy barqarorligini ta’minlashga 
xizmat qilmoqda. So‘nggi yillarda ushbu institut faoliyatining takomillashuvi biznes yuritish ishonchliligini 
oshirish va iqtisodiy xavflarni kamaytirishda muhim ahamiyat kasb etmoqda.

Shunday qilib, rivojlangan davlatlar tajribasi va milliy amaliyot tahlili Majburiy ijro byurosi institutining 
tadbirkorlik faoliyatini institutsional jihatdan qo‘llab-quvvatlashda muhim ahamiyatga ega ekanini ko‘rsatadi. 
Xususan, ushbu institut shartnoma intizomini mustahkamlash, debitor qarzlarni undirish mexanizmlarini 
takomillashtirish va biznes faoliyati barqarorligini ta’minlash orqali iqtisodiy rivojlanishning muhim institutsional 
omili sifatida namoyon bo‘ladi. Mazkur institutsional ahamiyat 1-jadval asosida batafsil tahlil qilinadi.

1-jadval. Surxondaryo viloyati Majburiy ijro byurosi tomonidan kichik biznes subyektlari foydasiga ijro etilgan 
hujjatlar va undirilgan mablag‘lar dinamikasi2

Yil Ijro hujjatlari soni Summa (mln so‘m) 1 hujjatga o‘rtacha to‘g‘ri keladigan summa (mln so‘m)

2020 13 329 1 164 550,5 87,37

2021 25 319 2 009 863,3 79,38

2022 32 647 2 402 763,6 73,60

2023 47 227 3 189 742,7 67,54

2024 88 531 4 154 888,8 46,93

Jami 207 053 12 921 808,9 62,41

1-jadval ma’lumotlariga ko‘ra, Majburiy ijro byurosida kichik biznes subyektlariga oid ijro hujjatlari soni 
2020–2024-yillar davomida yuqori sur’atlarda oshgan. Xususan, 2020-yildagi 13 329 ta hujjatdan 2024-yilda 
88 531 taga yetib, sezilarli o‘sish kuzatilgan. Ayniqsa, 2024-yilda 2023-yilga nisbatan ijro hujjatlari sonining 
qariyb 87,5 foizga ortgani ijro tizimi samaradorligi va tadbirkorlik subyektlari huquqlarini amaliy himoya qilish 
mexanizmlarining yanada faollashganini ko‘rsatadi.

Kichik biznes subyektlari foydasiga undirilgan mablag‘lar hajmida ham barqaror o‘sish tendensiyasi 
kuzatiladi. Jumladan, 2024-yilda undirilgan mablag‘lar summasi 2023-yilga nisbatan taxminan 30,3 foizga 
oshgan. Bu esa Majburiy ijro byurosi faoliyatining iqtisodiy natijadorligi izchil ortib borayotganini va biznes 
manfaatlarini tiklash imkoniyatlari kengayib borayotganini tasdiqlaydi.

Shu bilan birga, bir ijro hujjatiga to‘g‘ri keladigan o‘rtacha undirilgan mablag‘ miqdorida nisbiy pasayish 
kuzatilgan. Xususan, 2020-yilda ushbu ko‘rsatkich o‘rtacha 87,4 mln so‘mni tashkil etgan bo‘lsa, 2024-yilda 46,9 
mln so‘mga teng bo‘lgan. Mazkur holat ijro amaliyotida kichik va o‘rta miqdordagi iqtisodiy nizolar ulushining ortib 
borayotgani, ya’ni kichik biznes subyektlari manfaatlarini himoya qilish qamrovi kengayayotganini anglatadi.

Ushbu dinamik o‘zgarishlar Majburiy ijro byurosi faoliyati tadbirkorlik subyektlarining moliyaviy barqarorligini 
ta’minlash, xo‘jalik munosabatlarida to‘lov intizomini mustahkamlash hamda hududda sog‘lom va barqaror 
biznes muhitini shakllantirishga xizmat qilayotgan muhim institutsional mexanizm ekanini ko‘rsatadi.

X U L O S A  V A  T A K L I F L A R
Rivojlangan mamlakatlar tajribasi shuni ko‘rsatadiki, Buyuk Britaniya, Germaniya, AQSh va Yaponiya kabi 

davlatlarda sud qarorlarini ijro etish tizimlari fuqarolik protsessual mexanizmlari bilan uzviy integratsiyalashgan 
bo‘lib, mulkiy huquqlarni ishonchli himoya qilish va xo‘jalik munosabatlarida barqarorlikni ta’minlashda muhim 
institutsional asos vazifasini bajaradi. Ushbu tizimlar orqali tadbirkorlik subyektlari o‘z huquqlarining amaliy 
himoyasi ta’minlanishiga ishonch hosil qiladi, bu esa umumiy biznes muhitining barqaror rivojlanishiga xizmat 
qiladi.

O‘zbekistonda Majburiy ijro byurosining yagona markazlashgan institut sifatida faoliyat yuritishi sud 
qarorlarining o‘z vaqtida va to‘liq ijro etilishini ta’minlash orqali tadbirkorlik subyektlarining huquqiy himoyasini 
mustahkamlashda muhim rol o‘ynamoqda. Xususan, ijro mexanizmlarining samarali ishlashi debitor qarzlarni 
undirish imkoniyatlarini kengaytirib, xo‘jalik yurituvchi subyektlarning moliyaviy barqarorligini ta’minlashga 

2	  Муаллиф ҳисоб-китоби (Сурхондарё вилояти Мажбурий ижро бюроси маълумотлари асосида).

xizmat qilmoqda. Bu esa, o‘z navbatida, iqtisodiy munosabatlarda ishonch muhitini mustahkamlash va 
investitsiyaviy jozibadorlikni oshirishga ijobiy ta’sir ko‘rsatmoqda.

Shu munosabat bilan quyidagi ilmiy-amaliy takliflarni ilgari surish maqsadga muvofiq hisoblanadi:
– Majburiy ijro byurosi faoliyatini yanada raqamlashtirish va tadbirkorlik subyektlari uchun elektron 

monitoring hamda masofaviy boshqaruv imkoniyatlarini kengaytirish;
– ijro samaradorligini baholashda tadbirkorlik subyektlari manfaatlarini tiklash darajasi, undirilgan mablag‘lar 

hajmi va ijro muddatlari kabi ko‘rsatkichlarga asoslangan tizimli baholash mexanizmlarini takomillashtirish;
– kichik biznes subyektlari uchun ijro jarayonlari bo‘yicha axborot-maslahat xizmatlarini rivojlantirish orqali 

ularning huquqiy savodxonligini oshirish;
– rivojlangan davlatlar tajribasini inobatga olgan holda, sud va ijro tizimlari o‘rtasidagi institutsional 

hamkorlikni yanada mustahkamlash.
Umuman olganda, samarali ijro tizimining mavjudligi milliy tadbirkorlik muhitining huquqiy barqarorligini 

ta’minlovchi muhim institutsional omil hisoblanadi. Har bir mamlakat o‘zining huquqiy tizimi va iqtisodiy 
rivojlanish xususiyatlaridan kelib chiqib, mazkur mexanizmni takomillashtirib boradi. O‘zbekistonda Majburiy 
ijro byurosi faoliyatining izchil rivojlanishi esa tadbirkorlikni institutsional jihatdan qo‘llab-quvvatlash, biznes 
muhitining barqarorligini mustahkamlash va iqtisodiy o‘sishni rag‘batlantirishga xizmat qiluvchi muhim strategik 
yo‘nalishlardan biri hisoblanadi.

